
MENNTAMÁLASTOFNUN 2020 | 2094 1

Forsendur læsis

Að segja, sundurgreina OG STAFSETJA    
Aldurshópur 

Byrjendur í lestri.

Um aðferðina

Góð og sjálfvirk þekking á tengslum bókstafs og hljóðs er forsenda árangurs í lestrarnámi en nemendur 
geta verið misfljótir að tileinka sér þessi tengsl. Þeir eru jafnframt misnæmir á hljóð bókstafa, 
sérstaklega þegar um hljóðlíka bókstafi er að ræða. Það er því mikilvægt að þeir fái fjölbreytta 
þjálfun í vinnu með bókstafi og hljóð. Verkefni sem þetta hentar vel í paravinnu eða í stöðvavinnu 
en því er ætlað að efla hljóðavitund nemenda og færni í að greina einstök hljóð orða. Sú færni er 
mikilvægur undirbúningur undir lestur og stafsetningu.

Markmið aðferðar

•	 Að efla hljóðavitund nemenda og færni þeirra í að greina orð í einstök hljóð þeirra.

•	 Að nemendur verði meðvitaðir um stök hljóð orða og blæbrigði ásamt því að öðlast öryggi við 
greiningu þeirra.

•	 Að nemendur geti sundurgreint stök hljóð orða og tengt þau saman við lestur og stafsetningu.

Gögn

•	 Myndaspjöld með Elkonin-kössum, gjarnan plöstuð (t.d. 16 spjöld fyrir fjögur pör). Myndaspjöldin 
eru tölumerkt vegna orðalistans en það skiptir ekki máli í hvaða röð þau eru lögð fyrir nemendur.

•	 Tölur, skífur, einingarkubba eða annað smálegt til að setja í kassana fyrir hvert hljóð orðs 
(tvíhljóðarnir æ, ei/ey og au fá einn kubb).

•	 Lausir stafir (t.d. stafir úr Stafaöskju MMS) til að setja í kassana eða vatnsleysanlegur tússlitur 
til að skrifa í þá.

•	 Orðalisti til að meta öryggi nemenda við lestur og hljóðgreiningu orðanna í myndabunkanum.

Framkvæmd

1.	 Setjið myndabunkann á mitt borð, látið myndirnar snúa niður og hafið tölur, skífur eða 
einingakubba til reiðu.

2.	 Nemendur vinna tveir saman og byrjar nemandi 1 á að taka spjald úr bunkanum og segja heiti 
myndarinnar upphátt.

3.	 Nemandi 1 endurtekur orðið en hefur nú hlé á milli allra hljóða þess (t.d. m/ú/s). Hann setur 
jafnframt einn kubb fyrir hvert hljóð orðsins í Elkonin-kassana.

4.	 Nemandi 2 endurtekur hljóðin um leið og hann snertir kubb fyrir hvert hljóð orðsins.

5.	 Nemandi 2 velur næstu mynd og þannig skiptast nemendur á þar til allur bunkinn er búinn.

6.	 Nemendur veita hvor öðrum endurgjöf á frammistöðu sína.

Nánari útfærsla

•	 Eftir að búið er að fara í gegnum allan myndabunkann eða til að útvíkka verkefnið seinna er hægt 
að nota lausa stafi (t.d. úr Stafaöskjunni eða aðra lausa stafi) eða vatnsleysanlegan tússlit til að 
skrifa orðin í kassana. Athugið að margir nemendur hafa gagn af því að endurtaka verkefni sem 
þessi.

•	 Það er mjög auðvelt að búa til Elkonin-kassa t.d. í Word forritinu. Þá geta kennarar sjálfir valið 
orð og myndir sem hæfa nemendum sem þurfa á frekari þjálfun að halda eða út frá áherslum í 
kennslu. Í Málhljóðakassanum er að finna mjög gott safn mynda en myndirnar er hægt að hafa 
lausar og leggja fyrir ofan Elkonin-kassa og æfa t.d. sérstaka bókstafi sem eru hljóð- og/eða 
útlitslíkir eða orð sem innihalda samhljóðasambönd.

•	 Gott er að byrja á því að velja orð sem eru einföld og hljóðfræðilega gegnsæ en bíða með orð 
sem byrja á samhljóðasamböndum eða innihalda tvöfalda samhljóða á meðan nemandinn er að 
ná tökum á tengslum bókstafs og hljóðs. Kennarinn hefur val um það hvort hann fari yfir heiti 
myndanna með nemendum áður en vinna hefst en nemendur gætu einnig haft gott af því að leysa 
það sjálfir, þ.e.a.s. að finna orð sem passar við rétta mynd og hljóðafjölda orðsins.

Orðalisti: Mat á lestri/sjónrænum orðaforða

